
Na tśinastu njeźelu pó swětej Tšojosći

Bibliski Votum – Grono Tyźenja

Kristus groni: Což cynili sćo jadnomu wót mójich nejmjeńšych bratšow, 
to sćo mě cynili.

Matejus 25, 40

Epistola

w 1. lisće Jana we 4. stawje

7 Wy lube, dajśo se mjazy sobu lubowaś, pśeto lubosć jo wót Boga; a 
chtož lubujo, ten jo z Boga roźony a znajo Boga. 8 Chtož njelubujo, 
ten njeznajo Boga, pśeto Bog jo lubosć. 9 We tom jo se zjawiła lubosć 
Boga mjazy nami, až Bog jo swójogo jadnopóroźonego Syna do swěta 
pósłał, aby pśez njogo žywe byli. 10 We tom wobstoj lubosć: nic, až smy 
my Boga lubowali, ale až jo wón nas lubował a pósłał swójogo Syna k 
wódawanju našych grěchow. 
11 Wy lube, jo-li Bog nas tak lubował, ga dejmy se tež mjazy sobu lubowaś. 
12 Nichten njejo Boga nigda wiźeł. Gaž se mjazy sobu lubujomy, ga 
wóstanjo Bog we nas, a jogo lubosć jo we nas dopołnjona.

1. Jan 4, 7–12

Haleluja

Haleluja.
Chwalśo, wy słužabniki Kněza, chwalśo to Knězowe mě! Chwalone 
buź Knězowe mě wót něnta až do nimjernosći.
Haleluja.

Psalm 113, 1.2

Ewangelium

pla Lukasa we 10. stawje

25 Lej, jaden z pismawuconych stanu, spytowašo Jezusa a źašo: 
"Wucabnik, co mam cyniś, aby to nimjerne žywjenje wobderbnuł?" 
26 Wón pak jomu gronjašo: "Co jo we kazni pisane? Co cytaš?" 27 Wón 
wótegroni a źašo: "Ty dejš Boga, swójogo Kněza, lubowaś z cełeju 
wutšobu, z cełeju dušu, z cełeju mócu a z cełym wjazymom, a swójogo 
blišego ako sam se."
28 Wón pak źašo k njomu: "Ty sy pšawje wótegronił; cyń to, ga buźoš 
žywy."
29 Wón pak kśěšo sebje samego wupšawiś a źašo k Jezusu: "Chto ga jo 
mój blišy?" 30 Jezus jomu wótegronjecy źašo: "Běšo raz cłowjek, kenž 
źěšo wót Jerusalema dołoj k Jerichu a padnu mjazy rubjažnikow; te jogo 
zeblekachu a zbichu jogo a źěchu swóju drogu, a wóstajichu jogo na poł 
wumarłego lažecy. 31 Wóno pak ze pśigódu se stanu, až jaden mjeršnik na 
tej samej droze dołoj źěšo; a ako jogo wupyta, źěšo mimo.32 Tejerownosći 
tež Lewita; ako wón na to město pśiźe a jogo wiźešo, źěšo wón mimo. 
33 Jaden samaritiski luź pak, ducy pó tej samej droze, pśiźe tam, a ako 
jogo wiźešo, bu jomu jogo luto; 34 a wón pśistupi k njomu, lejašo wólej 
a wino na jogo rany a wobalowašo je jomu, sajźi jogo na swójo zwěrje a 
wjeźešo jogo do góspody a wótwardowašo jogo. 35 Na drugi źeń wuśěgnu 
dwa kroša, da jej góspodarjeju a źašo: Staraj se wó njogo, a buźoš-li 
něco wěcej wudaś, cu tebje jo zarownaś, gaž pśidu slědk. 36 Kótary mjazy 
tymi tśomi zda se tebje, až jo blišy był tomu, kenž běšo mjazy tych 
rubjažnikow padnuł?" 37 Wón źašo: "Ten, kótaryž tu zmilnosć na njom 
cynjašo." Toś źašo Jezus k njomu: "Tak źi a cyń to same!" 

Lukas 10, 25–37



13. njeźela pó swětej Tšojosći

164

Módlitwa

1.	 Wšogomócny Bog, kenž lubosć sy a lubosć dawaš, napołni naše 
wutšoby z wognjom twójeje lubosći, aby se mjazy sobu lubowali 
ako ty nas lubujoš, pśez našogo Kněza Jezom Kristusa, twójogo 
Syna, kenž jo z  tobu a ze swětym Duchom žywy a se kněžy wót 
nimjernosći do nimjernosći. Amen.

2.	 Kněz Bog, ty wiźiš nuzu a žałosć na zemi a sy togodla twójogo 
Syna pósłał, aby nam słužył w lubosći. Tebje pšosymy, daj nam byś 
zmilne a dobrośiwe, aby tym pomogali, kenž nas trjebaju dla Jezusa 
Kristusa, twójogo Syna. Amen.


